
MINUTI

Il-Minuti tal-Laqgħa Nru. 78 li saret fis-16 ta’ Novembru 2015, ġew konfermati.  

KORRISPONDENZA

THE CHAIRMAN (Onor. Jason Azzopardi):  Infakkar lill-Kumitat li ġejna pprovduti bl-informazzjoni li tlabna mingħand is-Sur Ray Stafrace fl-aħħar laqgħa li kellna.  Din l-informazzjoni diġà ġiet iċċirkolata.  

Il-Ministru Bonnici.

ONOR. OWEN BONNICI (Ministru għall-Ġustizzja, Kultura u Gvern Lokali):  Sur President, xtaqt li forsi l-Iskrivana tispjegalna ftit dwar fejn jidħol l-indirizz ta’ Naeem Ahmed.  Naf li għamlet ħafna sforzi biex jiġi mħarrek.  

THE CHAIRMAN:  Nitlob lill-Iskrivana tal-Kumitat tagħtina l-informazzjoni.

L-ISKIRVANA TAL-KUMITAT:  Jien kont irċevejt by email mingħand Dr. Borg Cole postal address u telephone number ta’ Mr Naeem Ahmed.  Meta ċempilt fuq in-numru pprovdut u staqsejt għalih, qaluli li ma kienx qiegħed hemm.  Jien tlabt għall-email address tiegħu però qaluli li ma jistgħux jgħadduhuli u tawni a generic email address u qaluli biex nikteb fuqu u jkunu jistgħu jgħadduhielu.  Jien għamilt hekk però meta bqajt ma rċevejt xejn, bgħattlu ittra by registered post fl-indirizz li kien bagħatli Dr. Borg Cole.  L-ittra ma ġietx lura u lanqas ġejt notifikata li hu rċeviha.  Illum erġajt bgħatt email fuq l-istess email address li kienu tawni fejn staqsejthom jekk kenux għaddew l-email lil Mr Naeem Ahmed, però ma kellix risposta.  

THE CHAIRMAN:  Li rrid inżid ngħid ma’ dan li qalet is-Sinj. Brincat huwa li ċempilli personalment Dr. Siegfried Borg Cole l-ġimgħa li għaddiet biex jgħidli, b’ton urtat, li huwa mhuwiex, u qatt ma kien, l-avukat tas-Sur Naeem Ahmed.  To cut a long story short, għedtlu li the message was received and I will relay u għedtlu wkoll li għal kull bon fini napprezza jekk jibgħatli email jew ittra ħalli tkun formalizzata.  Hu qalli li hekk kien se jagħmel, però sal-lum għadni ma rċevejt xejn, imma jien xtaqt li almenu ninforma lill-Kumitat b’din it-telefonata li kelli mingħand Dr. Borg Cole fejn, nerġa’ ngħid, qalli li mhuwiex, u qatt ma kien l-avukat ta’ Naeem Ahmed.  

Kif tixtieq li nipproċedu Ministru?  

ONOR. OWEN BONNICI:  S’issa la għandi risposta negattiva u lanqas risposta pożittiva għall-ittra.  

L-ISKRIVANA TAL-KUMITAT:  Jien l-ittra bgħatthielu by registered post u magħha bgħatt nota li meta jirċeviha, suppost għandu jiffirmaha u tiġi lura għandi.  S’issa għadni ma rċevejt xejn lura.  

ONOR. OWEN BONNICI:  Naħseb li rridu naraw x’se jkun l-eżitu ta’ din l-ittra għax riferta għadha ma ġietx lura u jekk fil-kas forsi ntellgħu lil xi ħadd mill-uffiċċju li kellmet l-Iskrivana.    

L-ISKRIVANA TAL-KUMITAT:  Jiena ċempilt lil Trafigura f’Ġinevra u tkellimt mar-receptionist.  Ir-receptionist kellha tqabbadni miegħu, però ġiet lura u qaltli li mhux qiegħed hemm.  Meta tlabtha l-email address tiegħu qaltli li ma tistax tagħtihuli u minflok tatni a generic email address.  Jien ktibt f’dak l-indirizza però ma ħadtx risposta.  

ONOR. OWEN BONNICI:  Mela naraw x’se tkun ir-riferta u nimxu minn hemm.  

THE CHAIRMAN:  Minn dak il-lat is-Sinj. Brincat qed turi li għamlet dak kollu li umanament setgħet tagħmel, anke ċemplet Ġinevra.  Issa neħduha minn hemm, u fil-kas fit-tmiem din is-seduta naraw kif se nimxu. 

Nistgħu għalhekk ngħaddu għall-item li għandna llejla.






RAPPORT TAL‑AWDITUR ĠENERALI: AN ANALYSIS OF THE EFFECTIVENESS OF THE ENEMALTA CORPORATION’S FUEL PROCUREMENT (KONT.)

THE CHAIRMAN:  Insejħu lix-xhud li għandna għal-lejla.

Is-Sur Bernard Pace daħal fil-Kamra tal-Kumitat.

THE CHAIRMAN:  Sur Pace, qabel tingħata l-ġurament irrid ngħidlek li dak kollu li se tgħid jista’ jinġieb bi prova kontrik u li dak kollu li qed isir illejla huwa streamed live fuq l-internet.  

IS-SUR BERNARD PACE:  Jiena, Bernard Pace, naħlef li ngħid is-sewwa, is-sewwa kollha u xejn ħlief is-sewwa. Hekk Alla jgħinni.  

THE CHAIRMAN:  Grazzi.  Hawn it-talba tas-soltu mill-media sabiex jittieħdu xi ritratti u filmati tal-ewwel ftit minuti tax-xhud.  Jidher li m’hawnx oġġezzjoni għalhekk nitlob li l-membri tal-media ma jeħdux fit-tul ħalli ma jtellfux lix-xhud.  

Il-Ministru Bonnici.  

ONOR. OWEN BONNICI:  Sur Pace, inti f’xi żmien kont taħdem fil-Ministeru ta’ Dr. Austin Gatt.  Meta kien dan u x’kariga kellek? 

IS-SUR BERNARD PACE:  L-esperjenza tiegħi fil-Ministeru mmexxi mill-Ministru Gatt kienet bejn l-2004 u 2013.  Bejn l-2004 u l-2008, jiġifieri l-ewwel leġiżlatura li servejt fiha, kont nagħmel xogħol marbut ma’ kostitwenza, filwaqt li fit-tieni leġiżlatura, dik bejn l-2008 u l-2013, kont nassisti lill-kap tas-segretarjat, li dak iż-żmien kien Manwel Delia, u lejn l-aħħar parti ta’ dik il-leġiżlatura kont nassisti fix-xogħol tal-Ministru b’mod dirett.  

ONOR. OWEN BONNICI:  Fl-2004, kont diġà civil servant jew dħalt minn barra?  

IS-SUR BERNARD PACE:  Jiena gradwajt fl-edukazzjoni, jiġifieri bħala teacher, kont fil-fatt ngħallem, u fl-2004 ġejt seconded fil-Ministeru.  

ONOR. OWEN BONNICI:  U bdejt isservi f’dak il-Ministeru.  U llum erġajt qiegħed fl-edukazzjoni?  

IS-SUR BERNARD PACE:  Hekk hu.  Wara l-2013 erġajt mort fil-Ministeru għall-Edukazzjoni. Fil-mument qiegħed fl-amministrazzjoni tal-Malta Libraries, jiġifieri viċin ħafna tal-Ministeru tiegħek għax l-uffiċċju tiegħi qiegħed il-Biblijoteka.  

ONOR. OWEN BONNICI:  Sur Pace, meta tgħidli li kellek xogħol ta’ kostitwenza, għandi nifhem li kellek kuntatt…  Inti minn fejn inti?  Qiegħed nistaqsik minħabba dan ix-xogħol ta’ kostitwenza.  

IS-SUR BERNARD PACE:  Jiena Ħamruniż u għadni sal-lum noqgħod il-Ħamrun.  

ONOR. OWEN BONNICI:  Jiġifieri mill-Ħamrun u toqgħod il-Ħamrun.  

IS-SUR BERNARD PACE:  Iva.  U kif taf inti, l-ewwel distrett jinkludi l-Ħamrun.  

ONOR. OWEN BONNICI:  Għandi nifhem li kont tafu lill-Ministru Gatt fi żmien meta ma kontx qed taħdem miegħu.  

IS-SUR BERNARD PACE:  Eżattament.  Fil-fatt, bdejt insir naf lil Dr. Gatt, bejn wieħed u ieħor, fis-sena 2000.  Kont għent fil-kampanja elettorali tal-2003 b’mod volontarju.  

ONOR. OWEN BONNICI:  Peress li inti mill-Ħamrun u toqgħod il-Ħamrun, il-familja Farrugia, dawn li qegħdin nisimgħu dwarhom…  Jien m’iniex mill-Ħamrun, jiġifieri trid tgħidli inti x’popolarità għandhom il-Ħamrun għax l-impressjoni li għandi hija li kull min hu mill-Ħamrun, jafhom lil ta’ John’s Garage, forsi għax jipparteċipaw fil-ħajja tar-raħal.  X’inhi l-idea?  

IS-SUR BERNARD PACE:  Ministru, ippermettili nagħtik ftit background tiegħi ħalli tifhem ftit il-konnessjoni tiegħi mal-Ħamrun.  Kif għedtlek, jiena għext dejjem il-Ħamrun, dejjem kont attiv fil-ħajja soċjali marbuta fil-Ħamrun, kont abbati fil-parroċċa ta’ San Gejtanu, ftit wara kont president tal-fergħa taż-żgħażagħ tal-Azzjoni Kattolika, bdejt ngħin fil-club tal-football amateur Ħamrun Samra, eventwalment għent anke fil-Ħamrun Spartans Football Club, u għent għal numru ta’ snin twal, u fil-fatt għadni ngħin sal-lum, lis-Soċjetà Mużikali San Ġużepp tal-Ħamrun.  Qed ngħidlek dan għax persuna li tkun attiva b’mod sew fil-ħajja soċjali tal-Ħamrun, lill-familji Ħamruniżi li qegħdin fin-negozju – u jiena nisselezzjona tlieta, jekk hemm, familji Ħamruniżi fin-negozju – bilfors li b’xi mod jew ieħor se taħbat magħhom u ssir tafhom.  Kif għedtlek, b’dan l-involviment tiegħi b’mod attiv fil-ħajja soċjali Ħamruniża, apparti li ili dawn is-snin imdaħħal f’dawn it-tip ta’ soċjetajiet, b’xi mod jew ieħor bilfors li tiltaqa’ ma’ dawn it-tliet familji.  Waħda minnhom hija l-familja Farrugia, li kif għedt inti stess, huma aktar magħrufin bħala “ta’ John’s Garage”.  

ONOR. OWEN BONNICI:  Ir-rwol tiegħek fil-bidu kien li tieħu ħsieb il-kostitwenza.  Jiġifieri kont dak li ngħidulu head of customer care, jew kont wieħed minn oħrajn li jieħdu ħsieb il-customer care?  

IS-SUR BERNARD PACE:  Wieħed minn oħrajn, però l-focus tiegħi dejjem kien il-Ħamrun.  

ONOR. OWEN BONNICI:  Allura jekk qed nifhem sew, kulħadd ikollu parti mid-distrett.  

IS-SUR BERNARD PACE:  Ovvjament, jekk persuna tkun mill-Ħamrun iktar jagħmel sens li taħdem magħhom għax tkun taf in-nies tal-lokal.  

ONOR. OWEN BONNICI:  Inti taf min hu Godfrey Scicluna?  

IS-SUR BERNARD PACE:  Naf min hu, fis-sens li għandi konoxxenza; naf min hi l-persuna.  

ONOR. OWEN BONNICI:  U allura min hu?  

IS-SUR BERNARD PACE:  Godfrey Scicluna kien fil-Korp tal-Pulizija.  

ONOR. OWEN BONNICI:  Godfrey Scicluna kellmek in konnessjoni ma’ John’s Group, jew John’s Garage, jew b’xi mod dwar dawn il-persuni?  

IS-SUR BERNARD PACE:  Godfrey Scicluna naf min hu, bħalma naf lilek, jiġifieri daqshekk biss.  Qatt ma kelli xi tip ta’ djalogu miegħu fuq l-ebda suġġett.  

ONOR. OWEN BONNICI:  Jiġifieri qatt ma kellmek fuq xejn.

IS-SUR BERNARD PACE:  Fuq l-ebda suġġett.  

ONOR. OWEN BONNICI:  Imma bagħatlek xi email xi darba?  Kien hemm xi komunikazzjoni mas-Sur Scicluna?  

IS-SUR BERNARD PACE:  Nerġa’ nenfasiżża li ma’ Godfrey Scicluna qatt ma kelli xi tip ta’ djalogu bl-ebda mod, lanqas b’ebda tip ta’ komunikazzjoni. 

ONOR. OWEN BONNICI:  Miegħu ma kellekx, imma kien hemm xi ħadd li rriferielek xi ħaġa li qallu Godfrey Scicluna?  

IS-SUR BERNARD PACE:  Le, qatt.  

ONOR. OWEN BONNICI:  Jiġifieri inti qed tgħidli li Godfrey Scicluna fil-ħajja tiegħek f’dan il-Ministeru qatt ma kellek x’taqsam miegħu, indirettament jew direttament?  

IS-SUR BERNARD PACE:  Nerġa’ nirrepeti li l-persuna naf min hi, però qatt ma kelli xi konnessjoni magħha.  

ONOR. OWEN BONNICI:  Jiġifieri hu qatt m’għaddielek xi dokumenti jew xi tip ta’ informazzjoni?  

IS-SUR BERNARD PACE:  Le.  

ONOR. OWEN BONNICI:  Inti taf jekk Godfrey Scicluna għaddiex xi informazzjoni lil xi kollegi tiegħek fil-Ministeru?  

IS-SUR BERNARD PACE:  Ma nafx.  Nerġa’ nirrepeti li lili qatt m’għaddieli xejn u, safejn naf jien, lil ħadd qatt m’għadda xejn.  

ONOR. OWEN BONNICI:  Fl-operat tiegħek fil-kostitwenza kont tikkonsulta mal-Ministru, jew titkellem miegħu?  

IS-SUR BERNARD PACE:  Naħseb hija prattika normali li wieħed jistaqsi x’inhi l-pożizzjoni tal-kandidat dak iż-żmien fuq il-lokal li tkun qed taħdem fuqu.  

ONOR. OWEN BONNICI:  Jiġifieri nerġa’ nistaqsik jekk qattx tkellimt fuq Godfrey Scicluna mal-Ministru fuq xi ħaġa li għaddielek jew li qallek, direttament jew indirettament; wieħed jista’ jgħaddilek risposta.  Tinsiex li int qiegħed bil-ġurament hawnhekk. Qatt ma kien hemm din it-tip ta’ narrattiva mal-Ministru?  

IS-SUR BERNARD PACE:  Fl-ebda każ qatt ma semmejt l-isem ta’ Godfrey Scicluna mal-ex Ministru Gatt.  

ONOR. OWEN BONNICI:  Ġieli semmihulek hu l-isem ta’ Godfrey Scicluna?  

IS-SUR BERNARD PACE:  Fid-diskussjonijiet li ġieli kellna jiena u Dr. Gatt qatt ma naf li dan l-isem iffigura b’xi mod.  

ONOR. OWEN BONNICI:  Issa niġu għal George Farrugia.  Inti kont tafu lil George Farrugia?  

IS-SUR BERNARD PACE:  Nafu ftit bħalma naf lil ħutu l-oħra, però l-iktar persuna li naf minn ta’ John’s Garage, hija Ray Farrugia li jiġi ħu George Farrugia.  

ONOR. OWEN BONNICI:  Kif tafu lil Ray Farrugia?  

IS-SUR BERNARD PACE:  Ħa nerġa’ nirrepeti ftit minn dak li għedtlek, jiġifieri li peress li tkun attiv fil-ħajja soċjali tal-Ħamrun, b’xi mod jew ieħor, xi darba jew oħra, bilfors li ssir taf lil din il-familja.  Nafhom sa minn meta kont żgħir, aktar ‘il quddiem konna niltaqgħu f’kafeterija popolari fil-Ħamrun, ġieli ltqajna hemmhekk bħalma tiltaqa’ ma’ nies oħra.  

ONOR. OWEN BONNICI:  Jiġifieri tafu għax huwa negozjant mill-Ħamrun.  

IS-SUR BERNARD PACE:  Eżattament.

ONOR. OWEN BONNICI:  Jien nifhimha dik il-ħaġa.  Allura anke lil ħuh, jiġifieri lil George Farrugia, tafu b’dan il-mod?  

IS-SUR BERNARD PACE:  Il-familja Farrugia kollha naf min huma, però l-iktar wieħed li kelli b’xi mod jew ieħor djalogu miegħu matul dawn is-snin kien Ray Farrugia.  George naf min hu, però ftit li xejn kelli… 

ONOR. OWEN BONNICI:  Inti għedt li bejn l-2000 u l-2004 kont tgħin fil-kampanja ta’ Dr. Austin Gatt, kif għandek kull dritt tagħmel, anzi l-attività politika hija importanti f’demokrazija.  Tista’ tgħidilna jekk Ray Farrugia kienx jgħin f’din il-kampanja?  

IS-SUR BERNARD PACE:  Mod li niftakar żgur kienu jgħinu bih – Ray Farrugia ma kienx waħdu fil-kumpanija – kien bl-użu ta’ Valentine’s Hall,  bħalma għamlu wkoll numru ta’ kandidati oħrajn.  Huwa magħruf fil-Ħamrun li kandidati taż-żewġ naħat jużaw din is-sala għal okkażjonijiet diversi.  

ONOR. OWEN BONNICI:  George Farrugia kien xehed hawnhekk…  L-ewwel nett, inti segwejt ix-xhieda ta’ George Farrugia?  

IS-SUR BERNARD PACE:  Le, ma segwejtx.  

ONOR. OWEN BONNICI:  Jiġifieri ma qgħadtx tara x’qed jgħid u ma jgħidx.  

IS-SUR BERNARD PACE:  Ma nafx eżatt x’qal.  

ONOR. OWEN BONNICI:  Qrajt x’ġie rrapportat fil-gazzetti?  

IS-SUR BERNARD PACE:  Qrajt xi ħaġa imma mhux daqshekk li nista’ ngħid li segwejt sew, però segwejt ftit.  

ONOR. OWEN BONNICI:  F’ħin minnhom George Farrugia qal li fir-run up għall-elezzjoni tal-2003, meta allura inti kont qed tgħin lil Dr. Gatt, hu kien tfaċċa f’xi attività politika ta’ Dr. Gatt u għadda €2,000 donazzjoni lil xi ħadd.  Meta staqsjetu min hu, qalli li ma kienx jaf min hu, u nistaqsi lil min nsitaqsi kulħadd jgħidli li mhux hu.  Allura inti kont li rċevejt il-flus għan-nom ta’ Dr. Gatt?  

IS-SUR BERNARD PACE:  Le.  

ONOR. OWEN BONNICI:  Allura min kien?  

IS-SUR BERNARD PACE:  Ma nafx.  Dan l-episodju ma rajtux, jiġifieri ma nistax ngħid.  

ONOR. OWEN BONNICI:  Jiġifieri min ried jikkontribwixxi fil-kampanja ta’ Austin Gatt bejn l-2000 u l-2004 –  imbagħad anke wara fl-2008, però li qalilna George Farrugia kien dwar tal-2003 – x’kien jagħmel?  

IS-SUR BERNARD PACE:  Ħa niċċara dan il-punt ħalli niftiehmu sew.  Jiena għent lill-Ministru Gatt fil-kampanji elettorali tal-2003 u tal-2008 u kont wieħed minn diversi nies li kienu jgħinu fl-istess kampanja.  Naħseb wieħed irid japprezza li Dr. Gatt kien kandidat b’saħħtu fl-ewwel distrett u allura kien hemm numru ta’ nies li jgħinu fil-kampanja.  Jiena kont nagħmel dak li kont niġi mqabbad nagħmel minn diversi nies, daqqa mort house visits miegħu, ġieli għent biex tintrema l-Valentine’s Hall għal xi okkażjoni li jkun hemm, imma ma kontx il-persuna li b’xi mod jew ieħor nieħu xi deċiżjonijiet dwar kif tiġi ffinanzjata l-kampanja u dawn l-affarijiet; far from it.  Jien qatt ma kont f’dik il-linja.

ONOR. OWEN BONNICI:  Inti kont tieħu ħsieb il-customer care, jiġifieri kien jafdak il-Ministru għax…

IS-SUR BERNARD PACE:  Imma kont wieħed minn oħrajn.  

ONOR. OWEN BONNICI:  Imma imbagħad kont anke assistent tas-Sur Delia. Jiġifieri ma kellekx knowledge ta’ kif kien jitmexxa l-finanzjament fil-kampanja tal-Ministru Gatt?  

IS-SUR BERNARD PACE:  No.  Nippreċiża li jiena l-iktar li bdejt ngħin fix-xogħol tal-Ministru Gatt b’mod dirett kien qabel l-elezzjoni tal-2013 u kif nafu, f’dik l-elezzjoni Dr. Gatt ma kienx kandidat.  

ONOR. OWEN BONNICI:  Skużani, ma fhimthiex din.  

IS-SUR BERNARD PACE:  Fil-bidu għedt li fil-leġiżlatura ta’ bejn l-2008 u l-2013 kont nassisti lill-kap tas-segretarjat kif ukoll lejn l-aħħar tal-leġiżlatura dirett lill-Ministru Gatt, però li qed nippreċiża hawnhekk huwa li fl-2013 Dr. Gatt ma kienx kandidat u allura ma kienx hemm kampanja elettorali tiegħu personali.  

ONOR. OWEN BONNICI:  Dwar dak li qal George Farrugia li qabad u tfaċċa f’xi attività u għadda l-flus lil xi ħadd li ma jafx min hu, xi tgħidli?  

IS-SUR BERNARD PACE:  Jien żgur li ma kontx u dan il-fatt ma rajtux quddiemi.  

ONOR. OWEN BONNICI:  Imma inti kont tkun taf min huma d-donaturi tal-Ministru tiegħek?  

IS-SUR BERNARD PACE:  Nerġa’ nirrepeti li jien kont ngħin fejn jidħol il-Ħamrun –   house visits u forsi ngħin f’armar ta’ attivitajiet eċċ. – però qatt ma kont fil-livell li nkun naf x’deċiżjonijiet strateġiċi jittieħdu fil-kampanja ta’ Dr. Gatt fosthom finanzjament eċċ.  

ONOR. OWEN BONNICI:  L-impressjoni li ħadt jien hija li Dr. Gatt kien ftit micro manager fis-sens li ma kienx hemm xi ħadd li jaqbad u jieħu deċiżjoni mingħajr ma jinfurmah jew jikkonsultah.  Korrett f’dan l-assessment tiegħi?  

IS-SUR BERNARD PACE:  Tista’ terġa’ tirrepeti d-domanda, jekk jogħġbok, għax ma fhimthiex?  

ONOR. OWEN BONNICI:  L-impressjoni li ħadt jien hija li l-membri tas-segretarjat ta’ Dr. Gatt ma kenux jaqbdu u jieħdu deċiżjonijiet għal rajhom imma kienu jikkonsultaw f’kull stadju mal-Ministru.  

IS-SUR BERNARD PACE:  Naħseb li hija prattika normali li jekk tkun se tieħu deċiżjoni jew se tagħmel xi move tikkonsulta mal-Ministru.  Naħseb li m’għandekx tkun prużuntuż li tagħmel affarijiet mingħajr ma tinforma lis-superjuri tiegħek.  Qed nitkellem b’mod ġenerali.

ONOR. OWEN BONNICI:  Imma hawn superjuri li jiddelegaw – jien m’iniex wieħed minnhom għax ma niddelegax; u huwa ħażin – u hawn min ma jiddelegax.  Bejn dawn it-tnejn x’tip hu Dr. Gatt?  

IS-SUR BERNARD PACE:  Nerġa’ ngħidlek, jiddependi miċ-ċirkostanza.  Kien hemm fejn kien jiddelega u kien hemm ċerti deċiżjonijiet li bilfors ried jeħodhom hu.  

ONOR. OWEN BONNICI:  George Farruiga ġieli rrikorra għandek fuq xi kwestjoni peress li kont tieħu ħsieb il-kostitwenza tal-Ħamrun?  Ġieli kitiblek?  

IS-SUR BERNARD PACE:  Ma jidhirlix.  Kif għedtlek, l-iktar li kelli kuntatt mal-familja ta’ John’s Garage kien ma’ Raymond Farrugia, però ma jfissirx li xi darba jew oħra lil ħutu l-oħra ma kellimthomx.  

ONOR. OWEN BONNICI:  Jekk lil dak li jkun tgħidlu “bonġu” ukoll tkun kellimtu, imma jien qed nistaqsik jekk… 

IS-SUR BERNARD PACE:  L-iktar bniedem li kelli kuntatt miegħu kien Ray Farrugia.  

ONOR. OWEN BONNICI:  Dik fhimtha, però George Farrugia ġieli rrikorra għandek għas-servizzi tiegħek?  

IS-SUR BERNARD PACE:  Ma jidhirlix, ma niftakarx.  Jista’ jkun li kellimtu xi darba bħalma kellimt, nerġa’ ngħidlek, lil ħut Raymond Farrugia, però ma niftakarx li kien hemm xi punt partikolari jew xi ċirkostanza partikolari fejn irrikorra…  Jiġifieri inti qed tistaqsini jekk kienx hemm xi issue partikolari li kellimni fuqha.  Le, ma jidhirlix.  

ONOR. OWEN BONNICI:  Jien qed nistaqsik għax inti kont tieħu ħsieb il-kostitwenza tal-Ħamrun.  

IS-SUR BERNARD PACE:  Nerġa ngħid – naf li qed nirripeti – li jekk kien ikun hemm xi ħaġa, Ray Farrugia kien il-persuna li ġieli kellimna.  L-iktar li kont nitkellem ma’ Ray Farrugia kien b’mod ġenerali.  

ONOR. OWEN BONNICI:  Ġieli rrikorra għandek Ray Farrugia fuq xi problema li seta’ kellu?  

IS-SUR BENRARD PACE:  Milli niftakar, dejjem konna nitkellmu b’mod ġenerali.  Ray Farrugia kien midħla sew tas-settur tat-turiżmu u ġieli tkellimna fuq is-settur turistiku.  

ONOR. OWEN BONNICI:  U meta jsiru dawn it-tip ta’ laqgħat…  

IS-SUR BERNARD PACE:  Ma kenux laqgħat; kif għedtlek kienu jsiru, ħafna drabi, b’mod informali.  

ONOR. OWEN BONNICI:  Jiġifieri tkun x’imkien u tinzertah.  

IS-SUR BERNARD PACE:  Eżattament.  Hemm kafetterija  l-Ħamrun li hija popolari ħafna u li fiha tiltaqa’ ma’ ħafna Ħamruniżi, bħalma jien jien, u tibda titkellem fuq dak li jkun qed jiġri. Però ħafna drabi b’mod informali, xejn formali.  

ONOR. OWEN BONNICI:  Jiġifieri qatt ma kellu diffikultà jew irrikorra għandek għas-servizzi tiegħek.  Imma customer care għandu funzjoni f’Ministeru.  

IS-SUR BERNARD PACE:  Ġieli tkellimna, imma issa ma nistax niftakar jekk kienx hemm xi punt partikolari ta’ interess li nista’ niftakar u ngħid…  

ONOR. OWEN BONNICI:  Jekk ngħidlek li apparti Valentine’s Hall kien ikollkom servizzi oħrajn mingħand John’s Group, bħal karozzi eċċ. xi tgħidli?  

IS-SUR BERNARD PACE:  Kif għedtlek, John’s Group huma magħrufin li kienu jgħinu kandidati taż-żewġ naħat fil-kampanja elettorali, kemm b’Valentine’s Hall u anke billi jagħtu xi karozzi lil xi kandidati fil-jum tal-elezzjoni biex jużawhom… 

ONOR. OWEN BONNICI:  Lill-kandidati kollha kienu jagħtu?  Ma naħsibx li għandhom flotta daqshekk kbira!

IS-SUR BERNARD PACE:  Naf li taw lill-kandidati taż-żewġ naħat.  

ONOR. OWEN BONNICI:  Karozzi?  

IS-SUR BERNARD PACE:  Iva, karozzi għall-jum tal-elezzjoni.  Kif taf inti, ikun hemm xi anzjan jew anzjana li jkollhom bżonn it-trasport biex imorru jivvutaw.  Insomma, inti qiegħed fil-politika, jiġifieri taf daqsi.  

ONOR. OWEN BONNICI:  Jien nipprova li kemm jista’ jkun ma jkolli obbligi ma’ ħadd.  Inti ċert li kienu jagħtu karozzi liż-żewġ naħat?  Dwar Valentine’s Hall intqal li kienet tingħata...  

IS-SUR BERNARD PACE:  Sa fejn naf jien, kull min irrikorra biex jieħu xi karozza biex ikun jista’ jużaha fil-ġurnata tal-elezzjoni, dejjem... 

ONOR. OWEN BONNICI:  Jiġifieri sa fejn taf inti kien hemm anke kandidati mill-Labour Party li....  

IS-SUR BERNARD PACE:  Iva.  

ONOR. OWEN BONNICI:  Ċert minnha?  Iva jew le?  

IS-SUR BERNARD PACE:  Jidhirli li hekk hu.  

ONOR. OWEN BONNICI:  Inti ġieli tkellimt ma’ Chris Farrugia?  

IS-SUR BERNARD PACE:  Naf li ssemmiet laqgħa partikolari u naħseb li nista’ nirriferi għaliha.  Kif għedtlek, ma’ Raymond Farrugia kelli, u għad għandi, kuntatt.  Nafu għax huwa mill-Ħamrun, eċċ.  Darba waħda – kien qabel l-elezzjoni tal-2013 – kien ċempilli, bħalma jċempillek ħabib tiegħek... 

ONOR. OWEN BONNICI:  Min ċempillek?  

IS-SUR BERNARD PACE:  Is-Sur Ray Farrugia.  Kien staqsieni jekk nistgħux niltaqgħu ftit u nitkellmu.  

ONOR. OWEN BONNICI:  Meta kien ċempillek?  

IS-SUR BERNARD PACE:  Qabel l-elezzjoni tal-2013, ma niftakarx il-ġurnata imma l-perjodu kien qabel l-elezzjoni tal-2013.  Jien għedtlu:  Mela le.  Ovvjament kien ħabib tiegħi mill-Ħamrun u ma rajt xejn ħażin li għandi niltaqa’ miegħu.

ONOR. OWEN BONNICI:  Dak huwa xogħlok.

IS-SUR BERNARD PACE:  Kont mort f’uffiċċju l-Ħamrun u ltqajt miegħu u kien hemm preżenti Chris Farrugia li jiġi neputi ta’ Ray Farrugia.  

ONOR. OWEN BONNICI:  Jiġifieri dan kien wara li ħarġet l-aħbar fuq Malta Today, jew qabel?  

IS-SUR BERNARD PACE:  Kienet ħarġet l-aħbar.  

ONOR. OWEN BONNICI:  Dan huwa dettall importanti u ħallejtu barra.  Jiġifieri hu kien ċempillek in konnessjoni ma’ dik l-aħbar?  

IS-SUR BERNARD PACE:  Le, ma ċempillix fuq hekk; qalli li xtaq jiltaqa’ miegħi.  U jiena, bħalma jċempluli numru ta’ ħbieb tiegħi li huma mill-Ħamrun u li niltaqa’ magħhom b’mod regolari, ma ħassejt xejn ħażin li għandi nagħmel hekk.  Kont ilni nafu numru ta’ snin, ma kontx se ngħidlu le.  

ONOR. OWEN BONNICI:  M’għedtlekx li għamilt ħażin.  Li qed nara stramb hu li ħallejt barra dan l-inċident tal-aħbar fuq Malta Today.  Meta rajt l-aħbar fil-Malta Today, inti x’għedt?  Dawn kollha nies li tafhom.  

IS-SUR BERNARD PACE:  Tiskanta, bħalma naħseb li skanta l-pajjiż kollu.  

ONOR. OWEN BONNICI:  Imma inti tafhom di persona wiċċ imb’wiċċ; jien għalija isem kien.  Jiġifieri dakinhar li ħarġet l-aħbar ċempiltlu?  

IS-SUR BERNARD PACE:  Mhux jien ċempiltlu.  Ray Farruga ċempilli.  

ONOR. OWEN BONNICI:  Imma meta ħarġet l-aħbar, inti ċempiltlu biex tistaqsih x’kienet jew jekk għandux bżonn xi ħaġa?  

IS-SUR BERNARD PACE:  Ma niftakarx x’għamilt.  

ONOR. OWEN BONNICI:  U jekk ngħidlek li ċempiltlu?  

IS-SUR BERNARD PACE:  Ma niftakarx.  

ONOR. OWEN BONNICI:  Kif ma tiftakarx li ċempilt lil Ray Farrugia wara li ħarġet l-aħbar?!  

IS-SUR BERNARD PACE:  Ma niftakarx jekk kienx on the day jew f’dawk il-ġranet.  Li naf żgur huwa li f’dawk il-ġranet tkellimna.  

ONOR. OWEN BONNICI:  Imma din mhijiex xi ħaġa li tinsiha; jekk ċempiltx lil Ray Farrugia meta ħarġet l-aħbar fuqu.  U ejja!  Infakkrek li qiegħed taħt ġurament.  

I-SUR BERNARD PACE:  Iva, imma ma niftakarx.  

ONOR. OWEN BONNICI:  Ma tiftakarx ċempiltlux?!  Kif jista’ jkun?!  

I-SUR BERNARD PACE:  Jiġifieri on the day?  

ONOR. OWEN BONNICI:  Meta rajt l-aħbar fil-Malta Today.

IS-SUR BERNARD PACE:  Onestament ma niftakarx.  

ONOR. OWEN BONNICI:  Tiftakrek taqra l-aħbar fuq Malta Today?  

IS-SUR BERNARD PACE:  Iva, niftakar.  

ONOR. OWEN BONNICI:  U tiftakar fejn kont meta qrajtha?  

IS-SUR BERNARD PACE:  Ma niftakarx.  

ONOR. OWEN BONNICI:  Jekk kienx filgħodu jew filgħaxija?  

IS-SUR BERNARD PACE:  M’għandix idea.  Qed nitkellmu fuq dettall ta’ kważi tliet snin ilu.  

ONOR. OWEN BONNICI:  U ejja!  Taħdem fil-Ministeru ta’ Austin Gatt, lejliet l-elezzjoni toħroġ aħbar li għandha x’taqsam…  U ejja!  Kif ma tiftakarhiex?!    

IS-SUR BERNARD PACE:  Niftakar li ħarġet l-aħbar, però x’għamilt, jew lil min ċempilt, onestament ma niftakarx.  Qed nitkellmu fuq tliet snin ilu.  Se niftakar lil min ċempilt?  

ONOR. OWEN BONNICI:  Jien ma staqsejtekx affarijiet…  

IS-SUR BERNARD PACE:  Li nista’ nikkonfermalek hu li tkellimt ma’ Ray Farrugia ġranet wara, u anke li kien ċempilli. 

ONOR. OWEN BONNICI:  Jekk ngħidlek li ċempiltlu dakinhar u mhux ġranet wara, xi tgħidli?  

IS-SUR BERNARD PACE:  Ma nistax nikkonfermalek għax onestament ma niftakarx.  

ONOR. OWEN BONNICI:  Jiġifieri inti qed tgħidli li kien hemm storja bħal dik fuq il-Ministru tiegħek li kont ilek taħdem miegħu kważi għaxar snin, u ma tiftakarx ċempiltx lil Ray Farrugia li kont tafu wkoll?  
IS-SUR BERNARD PACE:  On the day?  

ONOR. OWEN BONNICI:  On the day...  

IS-SUR BERNARD PACE:  Ma niftakarx, imma li nista’ nikkonferma huwa li ġranet wara tkellimt miegħu żgur.  

ONOR. OWEN BONNICI:  Wara li ħarġet l-aħbar ma’ min tkellimt?  Kif rajt l-aħbar x’għamilt?  Lil min kellimt dak il-ħin?  

IS-SUR BERNARD PACE:  Emminni, Ministru, qed ngħidlek il-verità, ma niftakarx ma’ min tkellimt dak il-ħin.  

ONOR. OWEN BONNICI:  U ejja!  Toħroġ aħbar bħal dik fuq il-Ministru tiegħek u ma ċċempel lil ħadd dak il-ħin?!  

IS-SUR BERNARD PACE:  Probabbilment kellimt, imma ma niftakarx lil min.  

ONOR. OWEN BONNICI:  Kif ma tiftakarx?  Ma nemminx li ma tiftakarx.  

IS-SUR BERNARD PACE:  Dan dettall ta’ xi ħaġa li ġrat tliet snin ilu!  

ONOR. OWEN BONICI:  U ejja!  Aħbar bħal din lejliet elezzjoni!  

IS-SUR BERNARD PACE:  Onestament ma niftakarx lil min ċempilt, jekk qed tistaqsini on the day.  

ONOR. OWEN BONNICI:  Lanqas tiftakar pereżempju jekk ċempiltx lill-Ministru  biex tara jekk inqastux f’xi ħaġa?  Xejn?  

IS-SUR BERNARD PACE:  Ma niftakarx.  

ONOR. OWEN BONNICI:  Jekk ngħidlek li l-Ministru bagħatlek sms lejliet, xi tgħidli?  

IS-SUR BERNARD PACE:  Ma jidhirlix.  

ONOR. OWEN BONNICI:  Fejn staqsik jekk kontx involut f’xi ħaġa li ma kellhiex issir?  

IS-SUR BERNARD PACE:  Le, dik żgur li le.  
ONOR. OWEN BONNICI:  Jekk ngħidlek li dak il-ħin lill-Ministru kellimtu jew bgħattlu xi messaġġ, xi tgħidli?  

IS-SUR BERNARD PACE:  Ma jidhirlix.  

ONOR. OWEN BONNICI:  Kif jista’ jkun?!  

IS-SUR BERNARD PACE:  Ministru, naħseb li huwa umanament impossibbli li wieħed jiftakar dettall ta’ tliet snin ilu.  

ONOR. OWEN BONNICI:  Id-dettalji lanqas jien ma niftakarhom, imma...  

IS-SUR BERNARD PACE:  Jekk tgħidli lil min ċempilt jumejn ilu wkoll lanqas inkun naf ngħidlek.  

ONOR. OWEN BONNICI:  U lanqas jien ma niftakar.  Imma xi ħaġa bħal din, Sur Pace!  U ejja!  Storja bħal din lejliet l-elezzjoni dwar il-Ministru tiegħek li ilek taħdem miegħu għaxar snin, tiġi tgħidli li ma tiftakarx x’għamilt wara li rajt l-aħbar, bħal pereżempju lil min kellimt u x’għamilt!  Possibbli li ma kellimtx lil xi ħadd li jaħdem miegħek u tgħidlu:  Rajtha xi storja hemm?!  Din hija ħaġa naturali u mhijiex kontra l-liġi.  Jiġifieri jekk tgħidli li ċempilt lis-Sur Delia...  

IS-SUR BERNARD PACE:  Imma Ministru, għalfejn għandi ngħidlek xi ħaġa li ma niftakarx?  

ONOR. OWEN BONNICI:  Għax ma nemminx li ma tiftakarx x’għamilt wara.  Ma nemminx li wara li taqra storja bħal dik…  

IS-SUR BERNARD PACE:  Qed tistaqsini huwa dwar dettall ta’ min ċempilt tliet snin ilu!  

ONOR. OWEN BONNICI:  Nifhem li tliet snin ilu, imma li tara storja bħal dik u ma tafx x’għamilt wara, ma nemminhiex.  X’għamilt wara li rajt l-aħbar?  Jekk ngħidlek li ċempilt lil Ray Farrugia xi tgħidli?  Ma tiftakarx.  

IS-SUR BERNARD PACE:  Ma neskludihiex, imma ma niftakarx.  Kif għedtlek, lil Ray Farrugia nafu sew u ili nafu għal snin twal.  
THE CHAIRMAN:  Ministru, ittrattenejt ruħi biex ma ntellifx il-fil u għal raġunijiet ta’ prudenza, però jekk inti – u għandek kull dritt tagħmel hekk – tikkonfronta xhud u tgħidlu “jekk jiena ngħidlek X” – u għamiltha tliet darbiet din il-mistoqisja – u jwieġbek kif iwieġbek, naħseb it’s only fair li inti turih il-prova li qed tirriferi għaliha ħalli tkun tista’ tikkonfronta x-xhud.  

ONOR. OWEN BONNICI:  Jien qed nistaqsi.  

THE CHAIRMAN:  Le, inti mhux staqsejt.  Inti għedtlu asserzzjoni għax għedtlu “jekk jiena ngħidlek li inti ċempilt lil Ray Farrugia, xi tgħidli?”.  U x-xhud – u apposta ma ntervjentejtx biex ma ntellifx il-fil għax you were perfectly within your rights to ask that question several times – irrisponda.  Issa it’s only fair and natural – aħna hekk mgħallmin – li inti toħroġlu dik il-prova u tgħidlu:  Ara, “hawnhekk” it-tali qal “hekk” u għandi “din” il-prova, x’se tgħid fuqha?  

ONOR. OWEN BONNICI:  Bir-rispett kollu, jien qed nistaqsi domandi.  Ma naħsibx li jien nistaqsi domandi fl-arja u qatt m’għamilt hekk.  Ejjew nimxu mat-teżi li inti eventwlament ikkommunikajt ma’ Ray Farrugia – issa jekk ċempiltlux inti, ċempillekx hu, l-għada jew dakinhar…  

IS-SUR BERNARD PACE:  Tkellimt miegħu żgur, dik nista’ nikkonfermahielek.  Li m’iniex qed nikkonfermalek huwa li tkellimt miegħu on the day.  

ONOR. OWEN BONNICI:  Jew jekk ċempiltlux inti.  

IS-SUR BERNARD PACE:  Jew jekk ċempiltlux jiena.  Dik onestament ma niftakarhiex, però nikkonfermalek li żgur li xi darba jew oħra tkellimt miegħu 

ONOR. OWEN BONNICI:  U x’qallek Ray Farrugia?  Meta kellmek, x’qallek?  

IS-SUR BERNARD PACE:  Qalli biex niltaqgħu u ltqajna f’uffiċċju tal-familja tagħhom il-Ħamrun u kien hemm preżenti wkoll Chris Farrugia.  

ONOR. OWEN BONNICI:  U l-atmosfera kif kienet?  Kalma?  

IS-SUR BERNARD PACE:  Tkellimna, żgur li tkellimna fuq is-suġġett ta’ dak iż-żmien, jiġifieri l-aħbarijiet li kienu ħerġin fil-media, però d-dettall ta’ x’għedna ma niftakrux.  

ONOR. OWEN BONNICI:  Ma tiftakarx x’għedtu dakinhar?!  Inti bis-serjetà?!  

IS-SUR BERNARD PACE:  Imma dan huwa dettall ta’ tliet snin ilu.  

ONOR. OWEN BONNICI:  Dettall!  Storja bħal dik, lejliet l-elezzjoni!  Sur Pace, infakkrek li hawnhekk qiegħed bil-ġurament.  

IS-SUR BERNARD PACE:  Iva, naf li qiegħed bil-ġurament u qed ngħid il-verità.  

ONOR. OWEN BONNICI:  U ma tiftakarx x’għedtu!?  Qed tgħidli tkellimna fuq…

THE CHAIRMAN:  Sur Pace, il-Ministru mhux qed jistaqsik jekk kienx liebes is-surtun jew il-jeans, dak huwa dettall, imma qed jistaqsik dwar is-sugu, il-fil, is-suġġett ta’ din il-konverżazzjoni.  Naħseb dak li qed jistaqsik il-Ministru.  

IS-SUR BERNARD PACE:  Nerġa’ ngħidlek li żgur li tkellimna fuq is-suġġett ta’ dak li kien ħiereġ fil-media, imma bħala dettall…  

ONOR. OWEN BONNICI:  Imma x’mort tagħmel?  Biex tistaqsih kif inhu?  

IS-SUR BERNARD PACE:  Nerġa’ ngħidlek lil Ray Farrugia – u għalhekk ridt nagħmillek il-kuntest tal-istorja – ili nafu snin twal, jiġifieri mhux sirt nafu ġimgħa qabel.  Dan ċempilli biex niltaqgħu u kien hemm preżenti Chris Farrugia wkoll.  

ONOR. OWEN BONNICI:  U x’qallek?

IS-SUR BERNARD PACE:  Tkellimna żgur fuq dak is-suġġett li kien fil-media, dak nista’ nikkonfermah, imma dettall eżatt ta’ dak li għedna ma nistax niftakar.  Dan ġara tliet snin ilu.  

ONOR. OWEN BONNICI:  U min kien miegħek?  Jew mort waħdek? 

IS-SUR BERNARD PACE:  Mort waħdi, imbagħad bdejna nitkellmu, u billi aħna mill-Ħamrun – kif għedtlek ir-rwol tiegħi dejjem kien abbinat mal-Ħamrun – semmejna lill-Onor. Claudio Grech.

ONOR. OWEN BONNICI:  Kif daħal fl-istorja Claudio Grech?  

IS-SUR BERNARD PACE:  Għax fl-aħħar kampanja elettorali kont qed nintroduċih ma’ xi nies.  Konna semmejnih f’dik id-diskussjoni u kont ċempiltlu…  

ONOR. OWEN BONNICI:  Imma għaliex semmejtu?  X’għandu x’jaqsam?  

IS-SUR BERNARD PACE:  Għax kien kandidat fuq il-Ħamrun u ta’ John’s Garage, kif nafu, huma familja mill-Ħamrun.  

ONOR. OWEN BONNICI:  Jiġifieri inti mort biex tagħmel canvassing lill-Onor. Grech magħhom?  

IS-SUR BERNARD PACE:  F’dak il-mument semmejna żgur fid-diskussjoni lill-Onor. Claudio Grech u b’mod jew ieħor tkellimna dwar li kelli nċempillu biex nara jekk kienx jista’ jiġi hemmhekk u jiltaqa’ magħhom.  Jien ċempiltlu u xi ħin wara – naħseb li kien fil-viċinanzi għax dan ovvjament kien waqt il-kampanja elettorali tal-2013 – ġie u daħal fil-konverżazzjoni u bdejna nitkellmu.  

ONOR. OWEN BONNICI:  U x’qal?  

IS-SUR BERNARD PACE:  Ministru, se nerġgħu niġu…

ONOR. OWEN BONNICI:  Ma tiftakarx lanqas?!  
IS-SUR BERNARD PACE:  Imma jien kif nista’ niftakar id-dettall?  Ministru, onestament ngħidlek...  Jien naħseb li inti wkoll tiltaqa’ ma’ ħafna nies.  Dak iż-żmien…

ONOR. OWEN BONNICI:  U ejja Sur Pace!  Non la bevo.  Jiġifieri inti qed tgħidli li tiftakar li ċempilt lill-Onor. Grech u ġie...  

IS-SUR BERNARD PACE:  Għax ovvjament persuna tiftakar li kienet preżenti.  

ONOR. OWEN BONNICI:  Tiftakar li ssemma l-Onor. Grech u trid tgħidli li mort għandhom biex tintroduċih.  Jiġifieri int mort biex tintroduċih?  

IS-SUR BERNARD PACE:  Le, dik ġiet wara.  Waqt li kona qegħdin nitkellmu, b’mod jew ieħor, issemma l-Onor. Claudio Grech.  

ONOR. OWEN BONNICI:  Imma għaliex issemma?  

I-SUR BERNARD PACE:  Niftakar li ssemma għax niftakar li ċempiltlu biex ikun preżenti fil-laqgħa.  

ONOR. OWEN BONNICI:  Imma kif tiftakar li ssemma u ma tiftakarx x’intqal?  

IS-SUR BERNARD PACE:  Għax li persuna tkun preżenti, se tiftakar, imma biex tiftakar id-diskursata li tkun għaddejja…  

ONOR. OWEN BONNICI:  Jiġifieiri inti mort u għedtilhom li qed tgħin kandidat u staqsejthom jekk riedux li tieħdu hemmhekk?  Hekk kien id-diskors?  

IS-SUR BERNARD PACE:  Le.  Li żgur li semmejt kien li fost l-oħrajn, bħala kandidat ġdid fuq l-ewwel distrett kien se jkun hemm…  

ONOR. OWEN BONNICI:  U f’dan iż-żmien tal-inkwiet jiġifieri, fejn kienet għada kemm ħarġet l-aħbar...  

IS-SUR BERNARD PACE:  Ministru, ma tridx tinsa l-punt li semmejtlek ta’ Ray Farrugia.  Veru li se nerġa’ nirrepeti, imma din il-persuna ma sirtx nafu ftit ġranet qabel, imma kont nafu sewwa għal ħafna snin, jiġifieri billi…

ONOR. OWEN BONNICI:  Jiġifieri kont tafu sewwa għal ħafna snin, taqra storja bħal dik fuqu u ma tiftakarx jekk ċempiltlux meta qrajtha!  

IS-SUR BERNARD PACE:  Ministru, nerġa’ ngħidlek li żgur li tkellimt miegħu; li ma nistax nikkonfermalek hu jekk kienx on the day.  

ONOR. OWEN BONNICI:  U tiftakar jekk ċempiltlux inti, forsi biex tara jekk għandux bżonn xi ħaġa?  

IS-SUR BERNARD PACE:  Ministru, nerġa’ ngħidlek li m’iniex qed neskludiha, però ma nistax nikkonfermalek li saret fil-ġurnata.  

ONOR. OWEN BONNICI:  Jekk ngħidlek li inti mort hemmhekk biex tikkonvinċi lill-familja Farrugia biex ma joħorġux stqarrijia, xi tgħidli?  

IS-SUR BERNARD PACE:  Xi stqarrija?  Ma niftakarx.  

ONOR. OWEN BONNICI:  Stqarrija fejn jgħidu li Dr. Gatt ma kellu x’jaqsam xejn ma’ dawn l-affarijiet kollha.  

IS-SUR BERNARD PACE:  Ma niftakarx.  

ONOR. OWEN BONNICI:  Ma tiftakarx?!  

IS-SUR BERNARD PACE:  Ma niftakarx li mort għedtilhom hekk.  

ONOR. OWEN BONNICI:  Mela x’mort tgħidilhom?  Jien qed nistaqsik domanda ċara u jekk qed taħseb  li qed nemmnek li nsejt, ngħidlek li m’iniex qed nemmnek.  X’mort għedtilhom?  Ċempillek is-Sur Farrugia, jew ċempiltlu int, u ltqajt miegħu f’dan iż-żmien tal-inkwiet fejn ħarġet din l-aħbar, bil-problemi ma’ ħuh u kollox.  Issa tiftakar x’mort tgħidilhom lil dawn in-nies meta mort quddiemhom?  Tgħidlix li nsejt.  Imbagħad kien ġie ukoll Claudio Grech – li inti taf min hu għax huwa bniedem pubbliku u magħruf – u  tibqa’ tgħid li ma tiftakarx x’kien id-diskors?!  

IS-SUR BERNARD PACE:  Jekk tistaqsini jekk tkellimniex fuq dak li kien għaddej, ngħidlek li tkellimna żgur, imma nitolbok tapprezza l-punt li jien ma nistax niftakar id-dettall ta’ diskursata li kelli tliet snin ilu.  

ONOR. OWEN BONNICI:  Allura tgħidli x’kienet ir-raġuni għalfejn mort?  Inti ċempillek is-Sur Farrugia u mort tiltaqa’ miegħu.  Għaliex mort?  

IS-SUR BERNARD PACE:  Għax ma rajt xejn ħażin f’li jċempillek ħabib tiegħek u jitolbok tmur tkellmu.  

ONOR. OWEN BONNICI:  Jien m’iniex qed ngħidlek hekk.  Jiġifieri inti mort biex tara kif inhu jew jekk għandux bżonn xi ħaġa?  Għalfejn mort?  

IS-SUR BERNARD PACE:  Naħseb li waħda mill-affarijiet kienet dik.  Jien nista’ napprezza li dak iż-żmien Ray kien għaddej minn mumenti diffiċli – żgur li ma kenux mumenti faċli għalih – u jien ma rajt xejn ħażin billi bniedem iċempillek u jitolbok biex ikellmek ftit u tmur.  

ONOR. OWEN BONNICI:  Jiġifieri inti mort biex tara kif inhu.  

IS-SUR BERNARD PACE:  Biex nagħtik prova li veru m’iniex qed niftakar id-dettall...  Meta jċemplulek nies oħra fid-distrett u jitolbuk biex tiltaqa’ magħhom, ma tistax tiftakar id-dettall ta’ kull konverżazzjoni li jkollok.  

ONOR. OWEN BONNICI:  Dażgur li le!  Jien ma niftakarx kull konverżazzjoni li jkolli, imma kieku jkun hemm storja bħal dik u mmur inkellem lis-Sur Farrugia, niftakar għalfejn inkun mort!  

IS-SUR BERNARD PACE:  Jiena mort niltaqa’ miegħu bħala persuna li kont ili ħafna nafha – nerġa’ ngħidlek li għext il-Ħamrun u nafu l-Ħamrun – u mhux biex inservi bħala persuna li ġejja mill-politika, jew ħaġa jew oħra.  

ONOR. OWEN BONNICI:  Qabel mort tkellem lis-Sur Farrugia kont infurmajtu lill-Ministru li kont se tmur tkellmu?  
IS-SUR BERNARD PACE:  Ma jidhirlix.  

ONOR. OWEN BONNICI:  Infurmajt lil xi ħaddieħor mis-segretarjat?  

IS-SUR BERNARD PACE:  Ma jidhirlix, għar-raġuni li bħalma jċempluli nies oħra mill-Ħamrun – qed nitkellem fuqi personali – u mmur inkellimhom, hekk ukoll għamilt f’dan il-każ.  

ONOR. OWEN BONNICI:  Meta staqsejt lil Emanuel Delia jekk inti kontx mort tkellem lis-Sur Ray Farrugia, kien ikkonferma li inti m’għedtlux li mort tkellmu, u qal illi kieku għedtlu kien jgħidlek:  Mela Alla qed iġennek?  Dan il-kliem preċiż qal; qed nuża l-kliem tiegħu.  

IS-SUR BERNARD PACE:  Ministru, ħalli npoġġiha b’dan il-mod.  Persuna li tkun ilek tafha snin twal – u meta qed ngħid snin twal, verament huma snin twal – iċċempillek u tgħidlek biex tiltaqa’ magħha, u lili ma tkun għamlitli xejn ħażin…

ONOR. OWEN BONNICI:  Jiġifieri inti mort tara kif inhu.  

IS-SUR BERNARD PACE:  Ċempilli u qalli:  Jimporta niltaqgħu?  Dan bħalma jċempluli nies oħra, speċjalment fiż-żmennijiet meta kont fis-segretarjat, u mmur inkellimhom.  

ONOR. OWEN BONNICI:  Sur Pace, irrispetta l-intelliġenza tagħna kollha hawnhekk.  Fil-Malta Today kien hemm dik l-istorja dwar il-familja Farrugia ftit ġimgħat qabel l-elezzjoni u dan iċempillek biex tmur tkellmu.  Issa inti kont taħdem fil-Ministeru li hu marbut ma’ din il-kwestjoni kollha għax qed nitkellmu fuq ix-xiri taż-żejt.  Allura ma tiftakarx x’kienet ir-raġuni għalfejn mort għandu?!  Mort biex tara kif inhu?  

IS-SUR BERNARD PACE:  Ħa nerġa’ nirrepeti.  Iċempillek bniedem li tkun ilek tafu s-snin u jitolbok biex tiltaqa’ miegħu.  

ONOR. OWEN BONNICI:  U ltqajtu.

IS-SUR BERNARD PACE:  U ltqajna.

ONOR. OWEN BONNICI:  U x’qallek?  
IS-SUR BERNARD PACE:  Żgur li s-suġġett kien dak li kien qed joħroġ fil-media, lanqas dubju m’għandi li mhux hekk.  Jekk l-għada tal-final tal-World Cup titkellem ma’ xi ħadd dilettant tal-football żgur li titkellem fuq il-final tal-World Cup li tkun rajt, u dak iż-żmien dik kienet l-istorja li kienet fuq fomm kulħadd.  

ONOR. OWEN BONNICI:  U x’għedtu?  

IS-SUR BERNARD PACE:  Id-dettall ta’ dak li tkellimna dwaru ma niftakrux, però żgur li tkellimna fuq dawk l-affarijiet li kienu qegħdin joħorġu fil-media.

ONOR. OWEN BONNICI:  L-Onor. Claudio Grech għaliex mar jitkellem mal-familja Farrugia; mas-Sur Ray Farrugia u ma’ Chris Farrugia?  

IS-SUR BERNARD PACE:  Lill-Onor. Claudio Grech kont ċempiltlu jien u hu ġie kompla fil-konverżazzjoni.  

ONOR. OWEN BONNICI:  U x’qalu?  

IS-SUR BERNARD PACE:  Ministru, nerġa’ ngħidlek li qed nitkellmu fuq tliet snin ilu.

ONOR. OWEN BONNICI:  Jiġifieri ma tiftakarx x’qalu?!  U ejja!  

IS-SUR BERNARD PACE:  Ministru, ħa nerġa’ nirrepetilek.  F’dawk iż-żmenijiet iċemplulek ħafna nies u tiltaqa’ ma’ ħafna nies.  Jiena, min jafni fil-Ħamrun jaf li nitkellem ma’ ħafna nies mill-Ħamrun, ma’ nies li ġejjin miż-żewġ naħat ta-xena politika.  Allura kif nista’ niftakar id-dettall ta’ dawn il-konverżazzjonijiet kollha li jkolli ma’ dawn in-nies?  U qed nitkellmu fuq tliet snin ilu.  

ONOR. OWEN BONNICI:  Meta rajt l-istorja u kellimt lis-Sur Farrugia, ma ġietekx kurżità tistaqsih x’kienet l-istorja vera?  Jiġifieri meta tkellimt ma’ din il-persuna ħabib tiegħek, ma staqsejtux:  Ray, x’inhi din l-affari li rajt fil-gazzetta?  

IS-SUR BERNARD PACE:  Għalfejn kelli nidħol f’dak id-dettall?  Li wieħed irid japprezza huwa li Ray Farrugia kien għaddej minn shock.  U jien min jien biex nistaqsih id-dettall tal-istorja?  Ma kienx fl-interess tiegħi li nkun naf. Ministru, nerġa’ ngħidlek li żgur li tkellimna fuq dak li kien ħiereġ fil-media, jiġifieri s-suġġett dak kien.  

ONOR. OWEN BONNICI:  U x’ikkonkludejtu?  

IS-SUR BERNARD PACE:  Xejn.  Jien min jien...

ONOR. OWEN BONNICI:  Jiġifieri ħadtu tè u tlaqt ‘l hemm?  

IS-SUR BERNARD PACE:  Jien min jiena biex nikkonkludi xi ħaġa?  

ONOR. OWEN BONNICI:  Min inti, inti?!  Dak iż-żmien int kont l-assistent taċ-chief of staff ta’ Dr.  Austin Gatt.  Tiġi tgħidli min int int?!  

IS-SUR BENRARD PACE:  Nerġa’ ngħidlek li jien mort inkellem lil Raymond bil-kappell ta’ persuna Ħamruniża li kont ili nafu għal ħafna snin.  

ONOR. OWEN BONNICI:  U ħadtlu lill-Onor. Claudio Grech, għax qed tgħid li ċempiltlu...  

IS-SUR BERNARD PACE:  L-ewwel mort jiena, imbagħad fost affarijiet oħra tkellimna…  

ONOR. OWEN BONNICI:  Mela kien hemm din il-kontroversja sħiħa għaddejja u kienet ġejja l-elezzjoni xahar wara, u inti ma ġiekx f’moħħok li lill-Onor. Grech ma ddaħlux fiha?  Anzi kieku kont taf li se jmur, kont tgħidlu:  Claudio, isma’ minni,  kemm ilek issa tiġi xejn u mur darb’oħra.  Ma ġiekx f’moħħok dan?  

IS-SUR BERNARD PACE:  Le, ma ġiex f’moħħi għax, nerġa’ ngħid, jien ma mortx inkellem lil Ray Farrugia b’intenzjoni ħażina.  Jiena għedt lill-Onor. Grech biex jiġi, bl-iktar mod ġenwin.  Ma kien hemm l-ebda intenzjonijiet ħżiena.  

ONOR. OWEN BONNICI:  Nerġa’ nistaqsik:  Ma ħassejtx li lill-Onor. Grech li kien kandidat fl-elezzjoni, minflok tressqu ħdejn il-kontroversja, tbiegħdu mill-kontroversja?  Immaġina li huwa u dieħel ikellem lill-familja Farrugia f’din il-kontroversja sħiħa kollha, u xi ħadd jeħodlu ritratt.  Ġid kont se tagħmillu b’jekk jew ħsara?  

IS-SUR BERNARD PACE:  Dak il-ħin ma ħsibtx f’dawn l-affarijiet.  Nerġa’ ngħidlek li lil Ray Farrugia kont qed narah bħala  persuna ħabib tiegħi u ma bdejtx nara dawn l-implikazzjonijiet li qed tirriferi għalihom int, Ministru.  

ONOR. OWEN BONNICI:  Sar diskors fuq li l-familja Farrugia toħroġ stqarrija biex tiddistanzja ruħha?  

IS-SUR BERNARD PACE:  Dan id-dettall ma niftakrux.  

ONOR. OWEN BONNICI:  Ma tkellimtux fuq il-bżonn li toħroġ stqarrija?  

IS-SUR BERNARD PACE:  Ministru, nerġa’ ngħidlek li ma niftakarx id-dettall ta’ dak li ntqal, u qed inkellmek bl-iktar mod onest.  

ONOR. OWEN BONNICI:  Skużani, imma ma nemmnekx li ma tiftakarx x’għedt lil Ray Farrugia f’laqgħa bħal din wara li ħareġ skandlu bħal dan.  

IS-SUR BERNARD PACE:  Bħalma jċempluli ħafna nies…

ONOR. OWEN BONNICI:  U ejja!  Jiġifieri inti trid iġġegħelna nemmnuk… 

IS-SUR BERNARD PACE:  Ilu tliet snin.

ONOR. OWEN BONNICI:  Insa li ġara tliet snin ilu.  Mela ħarġet kontroversja bħal din lejliet l-elezzjoni – jien niftkaar x’kien hawn fil-pajjiż fuq dik l-istorja, imbagħad il-kwestjoni tal-maħfra u mhux maħfra u George Farrugia u dan kollu – inti tmur tiltaqa’ ma’ wieħed li huwa attur prinċipali f’dan kollu u ma tiftakarx x’għedtlu!  Jiġifieri inti kont taħdem fil-Ministeru ta’ Austin Gatt li kien qed jissemma f’dan kollu u bagħtu għalih il-Pulizija u dawn l-affarijiet kollha, u ma tiftakarx x’għedtlu!  U tridni nemmnek?!  Sur Pace, infakkrek li qiegħed bil-ġurament.  

IS-SUR BERNARD PACE:  Iva, imma ma niftakarx id-dettall.  Għaliex għandi ngħid xi ħaġa li ma niftakarhiex?  

ONOR. OWEN BONNICI:  Għax għandek tgħid il-verità.  

IS-SUR BERNARD PACE:  Il-verità qed ngħid.  

ONOR. OWEN BONNICI:  Meta daħal l-Onor. Grech fuq xiex tkellmu?  Se tgħidli li ma tiftakarx lanqas.  

IS-SUR BERNARD PACE:  Nerġa’ ngħidlek li d-dettall eżatt ta’ dak li tkellimna fuqu ma niftakrux.  

ONOR. OWEN BONNICI:  Sur Pace, għadek żgħir biex tibda…  

IS-SUR BERNARD PACE:  Ministru, qed nitkellmu fuq tliet snin ilu.  

ONOR. OWEN BONNICI:  Iva, tliet snin ilu, imma avveniment bħal dan!  

IS-SUR BERNARD PACE:  Niltaqa’ ma’ daqstant nies!  Allaħares noqgħod tiftakar id-dettall…  Kieku kien hemm xi intenzjonijiet ħżiena, probabbilment kont niftakar.
 
ONOR. OWEN BONNICI:  Jien qed nistaqsik u mill-mod kif qed twieġeb qed naħseb fil-ħażin.  Kieku weġibtni u għedti li mort biex tara kif inhuma u li wassalt messaġġ fejn għedtilhom “hekk”, “hekk”, u “hekk”, ngħid qalilhom “hekk” għax dan kien jaħdem f’Ministeru u obda l-ordnijiet li tawh, imma...  

IS-SUR BERNARD PACE:  Onestament ma niftakarx.  

ONOR. OWEN BONNICI:  U mil-laqgħa kont ħriġt ma’ Claudio Grech, jew telaq qablek hu, jew tlaqt qablu inti?  Kontu mxejtu barra flimkien?  

IS-SUR BERNARD PACE:  Jidhirli li ħriġna flimkien.  

ONOR. OWEN BONNICI:  U kemm dam hemmhekk l-Onor. Grech?  

IS-SUR BERNARD PACE:  Ħin?  

ONOR. OWEN BONNICI:  Ftit minuti?  Dam ħafna?  

IS-SUR BERNARD PACE:  Ftit minuti, ma naħsibx li kienet twila l-laqgħa.  

ONOR. OWEN BONNICI:  U l-familja Farrugia kif ħaduh?  Ħadu gost bih?  Ma ħadux gost bih?  

IS-SUR BERNARD PACE:  Tkellimna normali; kien meeting normali.  

ONOR. OWEN BONNICI:  Jiġifieri qed tgħid li ħadu gost bih.  

IS-SUR BERNARD PACE:  Tkellimna normali, imma ma niftakarx…  Ministru, nerġa’ ngħidlek li qed nitkellmu fuq tliet snin ilu.  

ONOR. OWEN BONNICI:  U minn dakinhar sal-elezzjoni kont erġajt iltqajt ma’ Ray Farrugia?  

IS-SUR BERNARD PACE:  Lil Ray Farrugia ġieli kellimtu drabi oħra.  

ONOR. OWEN BONNICI:  U fuq dan il-każ tkellimtu?  

IS-SUR BERNARD PACE:  X’każ hu?  

ONOR. OWEN BONNICI:  Dan il-każ.

IS-SUR BERNARD PACE:  Probabbli ġieli semmejnih; Malta kollha kienet qed titkellem fuqu.  

ONOR. OWEN BONNICI:  U x’jgħidlek fuqu?  

IS-SUR BERNARD PACE:  Ministru, ma niftakarx dettalji.  Onestament, jiena kont kemm jista’ jkun…  

ONOR. OWEN BONNICI:  Jiġifieri inti qed tgħidli li Ray Farrugia kien ikellmek fuq dan l-iskandlu taż-żejt u ma tiftakarx x’jgħidlek.  Agħtini idea ta’ x’kien jgħidlek.  Kien jgħidlek pereżempju li kien irrabbjat għall-Partit Nazzjonalista?  

IS-SUR BERNARD PACE:  Konna nitkellmu fuq diversi affarijiet, però ma niftakarx fid-dettall x’kien jgħidli eżatt.  

ONOR. OWEN BONNICI:  U meta kont tiltaqa’ mas-Sur Farrugia kont tirriferi għand Dr. Gatt u tgħidlu pereżempju…  

IS-SUR BERNARD PACE:  Nerġa’ ngħidlek li meta kont niltaqa’ ma’ Ray Farrugia, peress li kien bniedem li kont ili nafu snin twal u ltqajt miegħu kemm-il darba, qatt ma kont inħossni li qed nilbes il-kappell ta’ persuna li ġejja mis-segretarjat tal-Ministru Gatt.  Kont iktar inħossni li qiegħed ma’ persuna li nafu lil xulxin fil-Ħamrun.  

ONOR. OWEN BONNICI:  Imma lil Dr. Gatt ma kontx tgħidlu:  Dr. Gatt, ilbieraħ iltqajt ma’ Ray Farrugia li kien qed jagħtik għajnuna fil-kampanja…  

IS-SUR BERNARD PACE:  Le, għax qatt ma kien hemm xi rilevanza fid-diskors.  

ONOR. OWEN BONNICI:  Ma kienx hemm rilevanza?  Inti taf li lil Dr. Gatt kienu bagħtu għalih il-Puliizja biex jistaqsuh fuq dan il-każ?  

IS-SUR BERNARD PACE:  Iva, kien sar xi statement.  

ONOR. OWEN BONNICI:  U ma ħassejtx ir-rilevanza li lil Dr. Gatt tgħidlu li l-persuna li ssemmiet f’dan kollu li minħabba fiha hu kien mar jagħti statement lill-Pulizija, inti ltqajt magħha tliet darbiet, erba’, u qaltlek li x-xemx titla’ filgħodu u l-qamar jitla’ billejl?  Ma ħassejtx il-bżonn li tgħidlu?  

IS-SUR BERNARD PACE:  Le, għax qatt ma qalli xi affarijiet differenti minn dawk li kienu ħerġin fil-media.  Qatt ma tkellimna dwar xi dettalji…  

ONOR. OWEN BONNICI:  Jiġifieri ma qagħadx jgħidlek:  Ara, x’għamilli ħija... 

IS-SUR BERNARD PACE:  Nerġa’ ngħidlek li ma nistax niftakar tliet snin ilu kemm-il darba ltqajt miegħu u fejn iltqajt miegħu.  Ma tistax tiftakar dettalji ta’ meta tiltaqa’ ma’ dak li jkun.  Persuna li tkun tafha, taraha u forsi tmur tieħu kafè magħha…  

ONOR. OWEN BONNICI:  Mela din persuna kwalunkwe?  Inti kont persuna fis-segretarjat ta’ Dr. Austin Gatt, l-istess Dr. Austin Gatt li tant kemm kien jaħraq dan il-każ kien mar jagħti statement lill-Pulizija, kif għamel Ministru ieħor.  Allura inti ma tħossx il-bżonn li tgħid lil Dr. Gatt li dan kellmek?  Dr. Gatt qatt ma qallek xejn fuq dan il-każ?  

IS-SUR BERNARD PACE:  Le.

ONOR. OWEN BONNICI:  Mela fuq xiex kien jitkellem miegħek?  

IS-SUR BERNARD PACE:  Min?  

ONOR. OWEN BONNICI:  Dr. Gatt.  Kien jitkellem miegħek?  

IS-SUR BERNARD PACE:  Konna nitkellmu b’mod ġenerali.  Nerġa’ ngħidlek li fl-2013 lanqas biss kien kandidat għall-elezzjoni ġenerali.  

ONOR. OWEN BONNICI:  Dak huwa fatt, imma minn meta faqqgħet il-kontroversja sakemm spiċċa minn deputat qatt ma tkellimtu fuq dan il-każ int u Dr. Gatt?  

IS-SUR BERNARD PACE:  Probabbilment ġieli semmejnih għax kienu qed jitkellmu ħafna nies fuqu.  

ONOR. OWEN BONNICI:  U meta semmielek il-każ qatt ma staqsik jekk kontx ilek ma tara lil Ray?  Qallek xi ħaġa hekk?  Xejn?  

IS-SUR BERNARD PACE:  Il-Ministru Gatt żgur li kien jaf li jiena naf lil Ray Farrugia bħalma naf ħafna familji oħra fil-Ħamrun.  

ONOR. OWEN BONNICI:  U min aktar, aparti Dr. Gatt, kien jaf li inti taf lil Ray Farrugia?  Kien hemm nies oħra fil-Partit Nazzjonalista li kienu jafu?  

IS-SUR BERNARD PACE:  Ma tridx iddum biex tasal li jiena persuna li ili attiva fil-Ħamrun għal numru ta’ snin f’soċjetajiet diversi u kont naf lill-familja Farrugia.  

ONOR. OWEN BONNICI:  Kien hemm xi uffiċjali tal-partit li ċemplulek u staqsewk biex tgħid lil Ray Farrugia…?  

IS-SUR BERNARD PACE:  Nerġa’ ngħidlek li meta ċempilli Ray Farrugia u mort u tkellimna – u mhux dik id-darba biss, imma diversi drabi – qatt ma ħassejtni li qed nilbes xi kappell ta’ partit jew…  

ONOR. OWEN BONNICI:  Imma qatt kien hemm xi uffiċjal tal-partit li kellmek, ċempillek, bagħtlek email, bagħtlek sms, jew b’xi mod ieħor ikkomunika miegħek biex lil Ray Farrugia tgħidlu xi ħaġa?  

IS-SUR BERNARD PACE:  Ma niftakarx li kien hemm każ simili.  

ONOR. OWEN BONNICI:  Inti kellek kuntatt mal-uffiċjali tal-partit?  

IS-SUR BERNARD PACE:  Bniedem jitkellem hux.  

ONOR. OWEN BONNICI:  Jiġifieri s-segretarju ġenerali, il-leader...

IS-SUR BERNARD PACE:  Naf min huma.  

ONOR. OWEN BONNICI:  Ovvjament, anke jien naf min huma!  

IS-SUR BERNARD PACE:  Fis-sens li nkellimhom.  

ONOR. OWEN BONNICI:  Naturali, imma fuq dan il-każ kellmuk?  

IS-SUR BERNARD PACE:  B’mod dirett le.  

ONOR. OWEN BONNICI:  Mela b’liema mod?

IS-SUR BERNARD PACE:  Qatt ma bagħat għalija xi ħadd mill-partit u staqsieni x’taf fuq il-każ.  

ONOR. OWEN BONNICI:  Jiġifieri b’mod dirett qed tgħid li le.  U b’mod indirett?  

IS-SUR BERNARD PACE:  Ma nistax neskludi li xi darba jew oħra kont inkun qed nitkellem u ssemma dan il-każ.

ONOR. OWEN BONNICI:  Kienet ġejja elezzjoni.  

IS-SUR BERNARD PACE:  Eżattament.  

ONOR. OWEN BONNICI:  U Claudio Grech x’qallek fuq dan il-każ?  

IS-SUR BERNARD PACE:  Bħal xiex?  

ONOR. OWEN BONNICI:  X’jiġifieri, bħal xiex?!  Każ bħal dan, x’qallek?  Il-Ħamrun, il-familja Farrugia...  

IS-SUR BERNARD PACE: Titkellem fuq dak li jkun ħiereġ fil-media.  

ONOR. OWEN BONNICI:  U inti ħadtu f’ħalq il-lupu.  Kienet ġejja l-elezzjoni l-għada u ġietek l-idea brillanti…

IS-SUR BERNARD PACE:  Le, mhux idea brillanti.  

ONOR. OWEN BONNICI:  Brillanti ħafna kienet!  Min jaf kemm hu kuntent l-Onor. Grech!  

IS-SUR BERNARD PACE:  Nerġa’ ngħid li lil Ray Farrugia kont ili nafu snin twal u bħalma jċemplulek biex ikellmuk nies oħra li tkun tafhom, kien ċempilli u qalli biex immur inkellmu.  Jien ma rajt xejn ħażin b’daqshekk u ma rajt xejn ħażin lanqas li ntroduċejt lill-Onor. Grech bħala kandidat fuq l-ewwel distrett għax meta morna ma kien hemm l-ebda intenzjoni ħażina min-naħa tiegħi.  Għalfejn għandi naħbi?  Aħna ltqajna f’uffiċċju fiċ-ċentru tal-Ħamrun, jiġifieri naħseb illi kieku wieħed ried jaħbi...

ONOR. OWEN BONNICI:  Ftit wara li faqqgħet din l-aħbar.  

IS-SUR BERNARD PACE:  Iva, imma nerġa’ ngħidlek, iltqajna f’uffiċċju tagħhom.  

ONOR. ANTHONY AGIUS DECELIS:  Imma uffiċċju privat mhux post pubbliku.  

IS-SUR BERNARD PACE:  Imma qiegħed fiċ-ċentru tal-Ħamrun, jiġifieri jarawk in-nies dieħel.  

ONOR. OWEN BONNICI:  Jekk ngħidlek li l-Onor. Claudio Grech mhux veru kien x’imkien ieħor imma kien qed jistenna fil-karozza, xi tgħidli?  

IS-SUR BERNARD PACE:  Jien ċempiltlu.  

ONOR. OWEN BONNICI:  Fejn kien meta ċempiltlu?  

IS-SUR BERNARD PACE:  Ma nafx.  

ONOR. OWEN BONNICI:  Jekk kien fil-karozza jistenna barra?  

IS-SUR BERNARD PACE:  Ma nafx fejn kien.  Ċempiltlu u… 

ONOR. OWEN BONNICI:  Kemm dam biex ġie?  

IS-SUR BERNARD PACE:  Ma niftakarx eżatt.  

ONOR. OWEN BONNICI:  Ma tafx kemm domt tistenna?  Mela xejn ma tiftakar?  
IS-SUR BERNARD PACE:  Minuti.  

ONOR. OWEN BONNICI:  Jiġifieri kien il-Ħamrun stess.  

IS-SUR BERNARD PACE:  Nimmaġina li kien fil-viċin.  

ONOR. OWEN BONNICI:  Kien qed jagħmel id-door-to-door?  X’kien qed jagħmel?  

IS-SUR BERNARD PACE:  Dawn huma dettalji fuq xi ħaġa li ġrat tliet snin ilu.  Mela jiena nista’ niftakar…

ONOR. OWEN BONNICI:  Jien m’iniex qed nemmnek.  Jiena qed nistaqsik jekk hux veru li mortu hemmhekk bi ftehim minn qabel u li mortu hemmhekk biex twasslu messaġġ u x’kien dan il-messaġġ.  Għaliex mortu?  Għalfejn ħadt lill-Onor. Grech miegħek?  Lill-Onor. Grech ħadtu biex jivvutawlu?  

IS-SUR BERNARD PACE:  Dakinhar żgur li ntroduċejtu bħala kandidat għall-elezzjoni.  

ONOR. OWEN BONNICI:  U x’qalulu?  Li se jivvutawlu?  

IS-SUR BERNARD PACE:  Ministru, diġà għedtlek li ma niftakarx id-dettall eżatt ta’ xi ddiskutejna.  

ONOR. OWEN BONNICI:  Mela tiftakar li ħadtu biex tintroduċih, però insejt x’qalilhom.  

IS-SUR BERNARD PACE:  Ministru, għalija huwa dettall li...

ONOR. OWEN BONNICI:  U jekk ngħidlek li l-Onor. Grech ma kellux bżonn lilek biex tintroduċih għax kien ilu jafhom, xi tgħidli?  

IS-SUR BERNARD PACE:  Li għedtlek hu li waqt dik id-diskussjoni semmejna lill-Onor. Grech, ċempiltlu u ġie.  

ONOR. OWEN BONNICI:  Jiġifieri mar biex jara kif inhu?  U ejja, Sur Pace!  Għaliex semmejtu lill-Onor. Grech u mhux...?  

IS-SUR BERNARD PACE:  Nerġa’ ngħidlek li konna qed nitkellmu fil-Ħamrun, familja mill-Ħamrun, u semmejna lill-Onor. Grech għax kien kandidat.  Ma semmejniex xi kandidat li... 

ONOR. OWEN BONNICI:  Jien qed ngħidlek li l-Onor. Grech ma kellux bżonn lilek, bir-rispett kollu, biex tintroduċih għax kien ilu jafhom.  Hawnhekk kien qalilna li kull min kien mill-Ħamrun kien jafhom.  

IS-SUR BERNARD PACE:  Jien qed ngħid li dak il-ħin semmejna lill-Onor. Grech u jien ċempiltlu…  

ONOR. OWEN BONNICI:  U f’liema kuntest issemma?  

IS-SUR BERNARD PACE:  Ministru, ma niftakarx.

ONOR. OWEN BONNICI:  U ejja, Sur Pace!  

IS-SUR BERNARD PACE:  Kif tridni niftakar id-dettalji ta’ tliet snin ilu?  

ONOR. OWEN BONNICI:  Tidher intelliġenti.

IS-SUR BERNARD PACE:  Nirringrazzjak tal-kumpliment.  

ONOR. OWEN BONNICI:  Imma tkunx intelliġenti ż-żejjed issa!  Jiġifieri int qed tgħidli li semmejt lill-Onor. Grech u lanqas tiftakar f’liema kuntest?  Hekk, out of nowhere?  Jekk ngħidlek li huma qalulu, jew inti għedtilhom…

IS-SUR BERNARD PACE:  Inti semmejtli fuq stqarrija u mhux stqarrija.  

ONOR. OWEN BONNICI:  Jien qrajtha x’imkien u naħseb li kulħadd qraha.  

IS-SUR BERNARD PACE:  Jien ma nistax neskludi li għedna hekk.

ONOR. OWEN BONNICI:  X’inhu “hekk”?

IS-SUR BERNARD PACE:  Din tal-istqarrija li qed tgħid inti, però…

ONOR. OWEN BONNICI:  Għidilna ftit x’inhi.  

IS-SUR BERNARD PACE:  Ministru, onestament ma niftakarx.  

ONOR. OWEN BONNICI:  Jiġifieri ma teskludix…  

IS-SUR BERNARD PACE:  Ma neskludi xejn x’għedna għax ma niftakarx id-dettall.  

ONOR. OWEN BONNICI:  U ma teskludix li tkellimtu fuq stqarrija biex tnaddfu isem il-Ministru.  

IS-SUR BERNARD PACE:  Ma niftakarx.  

ONOR. OWEN BONNICI:  U ejja!  Ma tiftakarx!  U tridni nemmnek, Sur Pace?  

IS-SUR BERNARD PACE:  Ma niftakarx.  Ministru, int stess għedtli li jiena qiegħed taħt ġurament u allura ma nistax ngħid affarijiet li ma niftakarx.  Jien naħseb li huwa umanament impossibbli li bniedem jiftakar x’għamel tliet snin ilu.  

ONOR. OWEN BONNICI:  U ħaġa bħal din tinsiha?!  Lanqas jekk jgħaddu 30 sena ma tinsiha!  Xi ħaġa bħal din tinsiha?!  

IS-SUR BERNARD PACE:  Jiġifieri inti tiftakar id-dettall ta’ xi tkun għedt meta tkun iltqajt ma’ persuna?  U ejja, Ministru!  

ONOR. OWEN BONNICI:  Jiġifieri xi ħaġa bħal din tinsiha?!  Li toħroġ aħbar lejliet elezzjoni, tkun taħdem f’Ministeru, teħodlu lid-Deputat Claudio Grech, u tinsiha!  Hemm involut il-Ministru tiegħek u Deputat li wara għentu wkoll!

IS-SUR BERNARD PACE:  Ministru, jien ma ċħadtx li mort.    

ONOR. OWEN BONNICI:  Mhux ovvja li ma tistax tiċħadha.  Kieku tista’ kont tgħid li insejt ukoll!  

IS-SUR BERNARD PACE:  Le.  
ONOR. OWEN BONNICI:  U ejja!  

IS-SUR BERNARD PACE:  Li m’iniex qed niftakar hu d-dettall tad-diskors li ntqal.  

ONOR. OWEN BONNICI:  Ma’ George Farrugia ltqajt f’dak iż-żmien?  

IS-SUR BERNARD FARRUGIA:  Ma jidhirlix.  Le, ma niftakarx.  

ONOR. OWEN BONNICI:  Meta l-aħħar li ltqajt ma’ George Farrugia?  

IS-SUR BERNARD PACE:  Jiġifieri qed tistaqsini jekk iltqajtx miegħu dak iż-żmien?  

ONOR. OWEN BONNICI:  Iva.  

IS-SUR BERNARD PACE:  Ma jidhirlix.  Ma niftakarx meta ltqajt miegħu l-aħħar.  Kif għedt, il-kuntatt bħala John’s Group kien Ray Farrugia.  

ONOR. OWEN BONNICI:  Qabel kont iltqajt b’xi mod ma’ George Farruiga?  

IS-SUR BERNARD PACE:  Ġieli kellimtu ‘l hemm u ‘l hawn bħalma ġieli kellimt lil ħut Ray, però waħdiet.  Ma niftakarx x’kienet iċ-ċirkostanza.  

ONOR. OWEN BONNICI:  Inti tinsa ħafna sieħbi.  Ara x’se tagħmel għax qed tinsa wisq!

IS-SUR BERNARD PACE:  Nerġa’ ngħidlek li l-persuna f’kuntatt ma’ John’s Group kienet Ray Farrugia, hu l-iktar persuna li naf, l-oħrajn ftit nafhom, kemm naf min huma, mill-bqija ma kellix xi rapport kontinwu.  

ONOR. OWEN BONNICI:  F’dak iż-żmien tal-elezzjoni, is-Sur Ray Farrugia għen fil-kampanja li kont qed tieħu ħsieb inti?  Dak iż-żmien, fl-2013 għent lill-Onor. Grech, kif għandek kull dritt tagħmel.  Allaħares ma jkunx hemm nies li jgħinu.

IS-SUR BERNARD PACE:  Ir-rwol tiegħi kien li nintroduċih ma’ nies mill-Ħamrun.  

ONOR. OWEN BONNICI:  U taf jekk is-Sur Farrugia għenx finanzjarjament, bħalma għen lill-Onor. Gatt, direttament jew indirettament?  

IS-SUR BERNARD PACE:  Ma jidhirlix, però ma nafx.  Bħalma kien fil-każ tal-kampanja elettorali ta’ Dr. Gatt, fil-kampanja tal-Onor. Grech ukoll ma kontx fil-livell li niddeċiedi jew fi strateġija.  

ONOR. OWEN BONNICI:  Min kien jieħu ħsieb il-kampanja ta’ Dr. Gatt?  

IS-SUR BERNARD PACE:  Kien hemm ħafna nies.  

ONOR. OWEN BONNICI:  Imma min kien iċ-chief?  Issemma xi ħadd Mifsud Bonnici.  Jien ma nafux.  

IS-SUR BERNARD PACE:  Dak kien is-segretarju privat tal-Ministru.  

ONOR. OWEN BONNICI:  Hu kien li jieħu ħsieb il-kampanja u jorganizza?  Xi ħadd kien hemm.  

IS-SUR BERNARD PACE:  Meta kien imur house visits...  

ONOR. OWEN BONNICI:  Il-Ħamrun kont tieħdu inti.  

IS-SUR BERNARD PACE:  Tony Mifsud Bonnici kien jgħidli li se jmorru fit-“tali” data l-Ħamrun.  

ONOR. OWEN BONNICI:  Pereżempju jekk waqt il-kampanja tkunu tridu tonfqu...  Xi ħadd kien jieħu ħsieb il-fundraising.

IS-SUR BERNARD PACE:  Ministru, diġà għedtlek li jien ma kontx fil-livell ta’ strateġija, jew…  

ONOR. OWEN BONNICI:  Mela min kien ikun hemm?

IS-SUR BERNARD PACE:  Kien ikun hemm diversi nies.  

ONOR. OWEN BONNICI:  Imma min kien jieħu ħsieb il-fundraising?  

IS-SUR BERNARD PACE:  Ma nafx.

ONOR. OWEN BONNICI:  Il-finanzi tal-kampanja min kien jieħu ħsiebhom?  

IS-SUR BERNARD PACE:  Ma nafx.  

ONOR. OWEN BONNICI:  Kif ma tafx?  Għamilt għaxar snin miegħu!  Jien naħseb anke l-Ħamruniżi jafu!  Naħseb jekk immur il-Ħamrun u nistaqsihom min kien jieħu ħsieb il-kampanja jgħiduli “dak”, wisq probabbli jgħiduli bil-laqam.  

IS-SUR BERNARD PACE:  Fil-kampanja kien hemm diversi nies u kulħadd kellu r-rwol tiegħu.  Fl-elezzjoni ġenerali tal-2013 ma kontx għadni naħdem fis-segretarjat u kont ngħin fil-kampanja fuq bażi volontarja, u fl-2008 kont ngħin bl-istess mod, jiġifieri fil-house visits u fl-attivitajiet li jsiru.  

ONOR. OWEN BONNICI:  Meta kontu tagħmlu l-kampanja, kontu tiltaqgħu flimkien kollha kemm intom u taraw min se jagħmel xiex?    

IS-SUR BERNARD PACE:  Kien ikun hemm laqgħat b’ħafna nies.  

ONOR. OWEN BONNICI:  Ma kontux tiltaqgħu u tgħidu “dak” se jagħmel “hekk” u “dak” se jieħu ħsieb “hekk”.  

IS-SUR BERNARD PACE:  Jien kont ningħata l-istruzzjonijiet li se nagħmel house visits fit-“tali” triq…

ONOR. OWEN BONNICI:  Mingħand min kont tingħata l-istruzzjonijiet?  

IS-SUR BERNARD PACE:  Fil-każ tal-house visits Tony Mifsud Bonnici kien jgħidli li se nagħmlu “dik” it-triq fit-“tali” ġurnata u jien kont nieħu ħsieb l-appuntamenti u mmur ma’ Dr. Gatt għal dawn il-house visits.  

ONOR. OWEN BONNICI:  U ma kontx taf min jagħmel xiex.  

IS-SUR BERNARD PACE:  Nerġa’ngħidlek li jien qatt ma kont f’dawk it-tip ta’ laqgħat strateġiċi ta’ kif se jiddeċiedu kif se tkun il-kampanja ta’ Dr. Gatt.  

ONOR. OWEN BONNICI:  U ma kontx taf min huma n-nies l-oħra fil-kampanja?  

IS-SUR BERNARD PACE:  Kien ikun hemm diversi nies, min jieħu ħsieb il-house visits il-Belt, min tal-Pietà...  

ONOR. OWEN BONNICI:  U min kien jieħu ħsieb il-fundraising?  

IS-SUR BERNARD PACE:  Minn dak il-lat ma nafx.  Jiena aktar kelli x’naqsam ma’ kostitwenza.  Jekk tistaqsini min kien jieħu ħsieb il-house visits naf inwieġbek, imma fuq dawk l-affarijiet…  

ONOR. OWEN BONNICI:  Fuq Godfrey Scicluna għadek tgħid l-istess ħaġa, jiġifieri li ma ltaqax miegħek?  

IS-SUR BERNARD PACE:  Naf min hu, però qatt ma ltqajna.  

ONOR. OWEN BONNICI:  Jien daqshekk, Mr Chairman.  

THE CHAIRMAN:  Ma jidhirx li hawn aktar domandi f’dan l-istadju lix-xhud, però bir-riżerva tas-soltu li jekk ikun hemm il-ħtieġa, ix-xhud ikun riprodott.  Sur Pace, nirringrazzjawk u tista’ tmur.  

THE CHAIRMAN:  Bi qbil bejn iż-żewġ naħat u in difett ta’ ostaklu, il-Kumitat qed ikun aġġornat għal nhar l-Erbgħa, 9 ta’ Diċembru, fis-7:30 p.m. bix-xhud indikat min-naħa tal-Gvern ikun Dr. Jeffrey Pullicino Orlando.  Nirringrazzjakom.

Fit-7:46p.m. Il-Kumitat aġġorna. 

